
የዩ ኤስ ኤ አይ ዲ የዘመናዊ ግብርና አገልግሎት መርሃ ግብር በቢሾፍቱ የግብርና 
አገልግሎት ማዕከል ከፈተ 

በኢትዮጵያዊያን ባለቤትነት ከሚተዳደሩ ስድስት የግብርና ድርጅቶች የመጀመሪያው በኢትዮጵያ ተከፈተ 
 

 

ቢሾፍቱ፣ ኦሮሚያ ክልል፣ ኢትዮጵያ፣ ታህሳስ 08 ቀን 2006 ዓ.ም.፤ በዛሬው ዕለት የአሜሪካ 
መንግስት በዓለም አቀፍ የልማት ኤጀንሲው (ዩ ኤስ ኤ አይ ዲ) የዘመናዊ ግብርና አገልግሎት 
መርሃ ግብር በኩል የቢሾፍቱ ግብርና አገልግሎት ማዕከልን መርቆ ከፈተ፡፡ ማዕከሉ በኦሮሚያ 
ክልል ከሚቋቋሙ ስድስት ተመሳሳይ ማዕከላት የመጀመሪያው ነው፡፡ እነዚህ በግል ይዞታነት 
የሚተዳደሩ የንግድ ድርጅቶች በኢትዮጵያ እና በመላው አፍሪካ በግብርና አገልግሎት የችርቻሮ 
አቅርቦት ዘርፍ ሞዴል ሆነው ያገለግላሉ፡፡ 
 
የግብርና አገልግሎት ማዕከላቱ በየቦታው እየተገኙ ስልጠና ከሚሰጡና ከፍተኛ ብቃት ካላቸው 
ባለሙያዎች በተጨማሪ፤ ኢትዮጵውያን ባለ አነስተኛ ይዞታ አርሶአደሮችን ከእጅ ወደ አፍ ከሆነ 
ምርት በማላቀቅ ወደ ዘመናዊ ግብርና ማሸጋገር የሚያስችሉ እንደ ምርጥ ዘር፣ ማዳበሪያ፣የአረም 
መከላከያ፣ የእንስሳት መድሃኒት፣ መረጃ እና የገበያ ትስስርን የመሳሰሉ በርካታ ግብዓቶችን 
ያቀርባሉ፡፡ 
   

በመክፈቻ ስነስርዓቱ ላይ የተገኙት በኢትዮጵያ የዩ ኤስ ኤ አይ ዲ ሚሽን ዳይሬክተር ዴኒስ 
ዌለር፤ “በቢሾፍቱ የግብርና አገልግሎት ማዕከል የቀረቡትን ግብዓቶች እና አገልግሎቶችን 
በመመልከት ብቻ፤ አጠቃላይ መርሃ ግብሩ የአነስተኛ አርሶ አደሮችን ምርታማነት፣ የምግብ 
ዋስትና እንዲሁም ዘላቂነት ባለው የግል ሴክተር የግብርና ግብዓቶች እና አገልግሎቶች አቅርቦት 
ልማት አማካኝነት ገቢን ለማሳደግ ያስቀመጠውን ግብ እንደሚያሳካ ከወዲሁ መገመት ይቻላል፡፡” 
ብለዋል፡፡ 
 

በሲቲዝንስ ኔትወርክ ፎር ፎሬይን አፌይርስ (CNFA) የሚተገበረው ይህ መርሃ ግብር፤ በገጠር 
የሚገኙ ስራ ፈጣሪ ወንዶችና ሴቶች፤ በኢትዮጵውያን ባለቤትነት የሚመሩ የግብርና አቅርቦትና 
አገልግሎት የችርቻሮ ማዕከላት ማቋቋም እንዲችሉ የገንዘብ ድጋፍ እና ስልጠና ይሰጣል፡፡ 
የግብርና አገልግሎት ማዕከላት ከቢሾፍቱ በተጨማሪ በኦሮሚያ ክልል በአምቦ፣ ዶዶላ፣ ፍቼ፣ 
ነቀምት እና ሻሸመኔ ከተሞች ይቋቋማሉ፡፡ 
 
በውድድር የተመረጡት ስድስቱ በኢትዮጵውያን ባለቤትነት የሚመሩ ድርጅቶች እያንዳንዳቸው 
40,000 የአሜሪካን ዶላር የተሰጣቸው ሲሆን፤ እነዚህ ባለሃብቶች ቢያንስ ከዚህ ዕኩል የሆነ 
የራሳቸውን ገንዘብ ለድርጅቱ ማዋል ይጠበቅባቸዋል፡፡ይህም የማዕከሉ ባለቤት በድርጅቱ ላይ 
የራሱን መዋዕለ ነዋይ ጭምር ማፍሰሱን ለማረጋገጥ ያስችላል፡፡ የቢሾፍቱ ግብርና አገልግሎት 
ማዕከል ባለቤት እና አንቀሳቃሽ የሆኑት ሻለቃ ዓለማየሁ ዓ/ማርያም ግብርና በአገሪቱ እጅግ 
ጠቃሚ ከሚባሉ ዘርፎች አንዱ መሆኑን ጠቅሰዋል፡፡ አያይዘውም “በቢሾፍቱ የግብርና አገልግሎት 

ማዕከል ያሉ ባለሙያዎቻችን አርሶ አደሮችን ያስተናግዳሉ፤ የእያንዳንዱን ደንበኛ የልብ ትርታም 
ያዳምጣሉ፡፡” ብለዋል፡፡ 
 
የዘመናዊ ግብርና አገልግሎት መርሃ ግብር ዩኤስ ኤ አይ ዲ ከፕሬዚደንት ኦባማ ፊድ ዘ ፊውቸር 
መርሃ ግብር በሚደረግለት ድጋፍ የሚያከናውነው የሁለት ዓመት የሙከራ መርሃ ግብር ነው፡፡ 
ዩኤስ ኤ አይ ዲ በፊድ ዘ ፊውቸር አማካኝነት ለችግር ተጋላጭ የሆኑ ቤተሰቦች በኢኮኖሚያዊ 
እንቅስቃሴዎች እንዲሳተፉ እና ምርቶችን የመግዛት ፍላጎት መፍጠር እንዲችሉ እገዛ በማድረግ 
ላይ ነው፡፡እነዚህ እንቅስቃሴዎች ለገጠር ነዋሪዎች የስራ ዕድል እና ገቢ ያስገኛሉ፡፡ 

